
Tróndur Arge

Tað kom óvart á, at Kári Niel­
sen brádliga legði frá sær 
sum U21 landsliðsvenjari. 
Nýggjur í starvinum er 
danski Sonni Larsen, ið er 
venjari hjá H71. Hann hevur 
knýtt Hera Ziska og Chris­
tinu Krogshede at venjara­
toyminum.

Heri Ziska er í dag krops­
ligur venjari hjá H71, meðan 
Christina Krogshede, ið hev­
ur vunnið Champions Lea­
gue við Slagelse og hevur 
drúgvar royndir frá enda­
spølum, kemur til sum ráð­
gevi.

– Tað sum er áhugavert 
við henni er, at hon hevur 
drúgvar royndir frá enda­
spølum. Tí sær hon ting, sum 
vit møguliga ikki síggja, sigur 
Sonni Larsen.

Fari ikki avstað 
við royndunum
Tað hevur verið nakað av 
órógv rundanum A-landslið­
ini og U21 landsliðið í sein­
astuni. Bæði hjá kvinnum 
og monnum eru nýggir 
venjarar settir. Í fleiri førum 
eru venjarar settir, sum ikki 
hava sín uppruna í Føroyum 
ella føroyskum hondbólti. 
Vandin er, at venjararnir um 
stutta tíð eru vekk, og við 
teimum eisini virðismiklu 
royndirnar.

– Vit eru spælarar og venj­
arar, sum fara avstað. Eg eri 
bara ein av teimum, so tað 
síggi eg ikki sum ein trup­
ulleika. Eg trúgvi upp á at 
deila uppgávur út, og at ein 
organisatión ikki skal standa 
á einum beini. Tí koma øll í 
ferðalagnum at fáa týdning­

armiklar royndir, sigur Sonni 
Larsen.

Hann leggur eisini aftur­
at, at hann als ongan ætlan 
hevur um at fara av land­
inum í næstum, og at hann 
hevur eitt brennandi ynski 
um at menna føroyska hond­
bólt.

– Eg eri í samráðingum við 
H71 um at leingja samstarv­
ið. Hartil kann eg siga, at eg 
havi eitt ynski um at menna 
føroyska hondbólt, so hann í 
størri mun er ein heilársítr­
óttur, sigur nýggi venjarin á 
U21 landsliðnum.

Hann vísir eisni á, at øll 

koma at læra av hesum HM 
endaspælinum. Spælarar, 
venjarar og leiðsla. 

Skulu ikki bara 
standa og gána
Sonni Larsen hevur verið 
venjari hjá H71 síðani í 
summar í fjør. Hann trívist 
væl í leiklutinum og er nær­
lagdur í sínum arbeiði. Hann 
leggur nógv fyri og hevur 
fyrimyndir sum Ulrik Wil­
bek.

– Eg eri fegin um, at hava 
fingið uppgávuna. Hetta er 
ein spennandi avbjóðing og 
vóni at vit í felag kunnu flyta 

føroyskan landsliðshondbólt 
fram, sigur Sonni Larsen.

Avbjóðingin er bæði 
spennandi og søguligt, men 
tað verður eisini umráðandi 
at verða til staðar, tá HM 
endaspælið byrjar.

– Hetta er ein uppliving, 
men vit skulu tora at fara til 
Algeria fyri at spæla hond­
bólt. Tað er týdningarmikið, 
at vit ikki bara standa og 
gána, tí hetta er so stórt. Vit 
mugu liva í støðuni og spæla 
hondbólti, sigur Sonni Lar­
sen.

Tað verður galdandi fyri 
allar spælararnar í hópin­

um, tí tað verður brúk fyri 
hvørjum einasta einum av 
teimum.

– Vit fara avstað við 16 
spælarum og koma aftur við 
16 spælarum, sum hava enda­
spælsroyndir. Vit koma at 
hava brúk fyri øllum kreft­
um og hetta kemur at verða 
hart fyri allar spælararnar, 
sigur U21 landsliðsvenjarin 
víðari.

Hann vísir eisini á, at tað 
verður nógv brúk í donskum 
hondbólti, at liðini brúka 
nógvar útskiftingar og hava 
breiðan bonk.

Lyfta yvirleggjaran
HM endaspælið fyri U21 
landslið verður í Algeria í 
seinnu hálvu av juli mánað. 
Tí verður neyðugt hjá øllum 
spælarunum, at venja alt 
árið. Sonni Larsen hevur 
gjørt eina ætlan saman við 
venjaratoyminum. 

– Vit gera nakað nýtt og 
royna at flyta yvirleggjaran 
longur upp. Vit hava avtalað 
við feløgini um at venja í maj 
og juni. Tað gevur meining 
fyri U21 spælararnar, sum 
kunnu venja einkulvenjing 
í feløgunum. Tá teir venja 
við okkum er tað liðvenjing 
og taktiskt. Tað merkir ikki, 
at vit skulu yvirtaka venjing, 
men arbeiða saman við feløg­
unum, sigur Sonni Larsen.

Stórur dentur verður 
lagdur at fáa feløgini og U21 
landsliðið at spæla saman.

– Málið er at fáa spælarar­
nar hjá okkum betri fyri og 
sterkari til HM endaspælið. 
Lykilin er eitt samarbeiði við 
feløgini og kropsligu venj­
ingina hjá Hera Ziska, sigur 
Sonni Larsen.

Við tíðini kundi U21 lands­
liðsvenjarin hugsað sær, at 
hondbólturin í Føroyum 
bleiv ein heilársítróttargrein. 
Seinastu boðini frá U21 
landsliðsvenjaranum eru, at 
hann gleðir seg og vil hava 
at spælararnir gera tað sama.

– Eg gleði meg at verða við 
til at lyfta føroyskan hond­
bólt. Vit skulu fara til HM og 
spæla góðan og hugflogsrík­
an hondbólt, sigur Sonni Lar­
sen at enda.

HONDBÓLTUR

Tað sigur nýggi U21 landsliðsvenjarin, Sonni Larsen, sum ikki ætlar sær at fara avstað við øllum 
royndunum, men ynskir at menna føroyskan hondbólt. U21 landsliðið hevur fingið bæði nýggjan 

kropsligan venjara, og ein fyrrverandi Champions League vinnara inn sum ráðgeva

HONDBÓLTUR 
SKAL VERÐA EIN 
HEILÁRSÍTRÓTTUR

U21 landsliðið til HM:

Nýggi U21 landsliðsvenjarin ynskir at vera við til at flyta føroyskan landsliðshondbólt fram


